
	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХАНЬ

	 

	Зориуд эсгээд гаргачихсан юм шиг нимгэн зовхи, инээхээрээ алга болчихдог онигор нүд, нүүрний доожоог дарсан унжуу хамартай энэ хүнийг Самбуу гэдэг.

	 

	П. ЛУВСАНЦЭРЭН

	 

	ПҮРЭВ ХААЧИВ?

	Өгүүллэг

	 

	Манай хашаанд өнгөрсөн намар нэг айл ирж буув. Тэднийх гэртээ гурвуул. Төмөр замд ажилладаг Лхамсүрэн гэдэг залуу, эхнэртэйгээ, эцэгтэйгээ гурвуул амьдардаг байлаа. Эцэг нь өндөр насны тэтгэвэрт гарсан Пүрэв гэдэг буурал өвгөн, эхнэрийг нь Дашдулам гэнэ. Дашдулам, багшийн дээд сургуульд сурна.

	Лхамсүрэн, Дашдулам хоёрыг ажил сургуульдаа явахад эцэг нь гэрээ сахина. Гэр орон, хувцас хунарыг нь ажиглахад нэг их ядуу биш, гэхдээ нэг их чинээлэг ч биш, гурван биедээ тохирсон санагддаг. Зан аашийн хувьд Лхамсүрэн нь нэлээд муу санаатай болов уу гэмээр үг яриа цөөтэй, хааяа уулзаад ярилцах нь ээ ч хаяагаа манасан шинжтэй, дүлэгнэж ярина. Пүрэв гуай бол Лхамсүрэнгийн эцэг гэхэд үнэмшимгүй, хөхүүн задгай яриатай, инээж хөхөрсөн ер нь сэтгэлд нь муу санаа гэж байдаггүй болов уу гэмээр.

	Харин Дашдулам нь заримдаа биеэ тоосон нэг их зантай ч юм шиг, заримдаа бүр хүүхдээрээ ч юм шиг учир нь амархан олддоггүй дүрлэгэр бор бүсгүй байлаа.

	Энэ гурваас гадна эдний ам бүлийн тухай ярихад, ярианд оруулалгүй үлдээж болох аргагүй нэгэн амьтан байсан нь Арслан нэртэй бүдүүн хар нохой билээ. Энэ нохой Лхамсүрэнгийн гэрийн ард, нэг муу саравчин дор өдөр шөнөгүй төмөр гинжин уяатай байж, хашааны хаалгаар хүн орж ирэх болгонд төмөр гинжээ шажигнуулж, хойд хөл дээрээ цовхчиж боорлоно.

	Энэ хар нохойг эдний гэр бүлд оруулан ярьдгийн учир гэвэл Пүрэв өвгөн энэ хар нохойг өөрийн маш дотно амьтан гэж энхрийлэн хайрлана. Өглөө босмогц нохойныхоо дэргэд очоод үсийг нь илж, «За сайн хонов уу, Арслан! Даарав уу? Урьд шөнө их хүйтэн байсан биз? Зүгээр! Хавар болохоор хоёулаа зусланд гарна» гэхчлэн ярина. Нохой нь ч өвгөнийхөө үгийг ойлгоод хариу хэлж чадахгүйдээ харамсаж байгаа шинжтэй урд хоёр хөлөөрөө өвгөний цээж өөд цоройлон, хамраараа


нарийхан дуугарч гийнана. Пүрэв өвгөн дулаан өдөр гаднаа банз цавчиж, мод хөрөөдөж суух их дуртай. Чухам юу хийх гэж тэгж суудгийг нь би мэддэггүй. Ингэж суух завсраа бол бүр их ярина. Нэг өдөр хашаан дотор хоёр хүн ярилцаад байх шиг санагдахаар, гараад харсан чинь Пүрэв өвгөн цаашаа харж өрөөсөн хөлөө бохирч суучихаад, мод зорохын завсар нохойтойгоо ярьж суусан билээ.

	«Чи их уйдаж байна уу? Би мэднэ ээ хө, чи их уйдаж байгаа. Уйдалгүй яах вэ. Адгуус ч гэх нь ээ ухаантай. Бид л мэдэхгүй байгаагаас биш чи зөндөө их уйдаж байгаа. Гайгүй ээ хө, хоёулаа зун болохоор хөдөө гарна. Уулаар явна. Энэ өвлийг л нэг давбал уу, учир их бий шүү. Цаг дулаарна. Өдөр урт болно» гээд яг хүнд ярьж байгаа юм шиг дүнгэр дүнгэр ярьж суусан билээ. Хар нохой нь ч өвгөнийхөө яриаг сонсох дуртай бололтой. Өвгөн рүүгээ харж толгойгоо гилжийн оцойж суугаад, хүнээр бол инээж байгаа байх гэмээр нүдээ жортойлгон, сүүлээ шарвалзуулж нарийхан дуугаар зөөлөн гасална.

	— Та нохойтойгоо мөн их ярих юм аа даа? гэж намайг асуухад, Пүрэв өвгөн над руу эргэж хараад,

	— Ярилгүй яах вэ. Би яриагаараа энэнийг чинь саатуулж цаг хороож суудаг юм. Заримдаа хөтлөөд гудамжаар жаал зугаалуулмаар санагдах юм. Тэгтэл бас айх юм. Энэ золиг чинь намайг гуд татаж хаячихаад гялалзаад өгнө дөө. Тэгж яваад хүн урчихвал яана?! Миний л буруу болно. Эзэн хүн бурууддаг бүр ёс байна. Хайхрахгүй байя гэхээр уйдаад байгаа байх даа гэж өрөвдөөд болохгүй хайхраад, арга бодъё гэхээр энэ маань өөрөө аюул гаргачих гэж айлгаад болдоггүй. Бид хоёр гэж ийм нэг зовлонтой хоёр байгаа юм даа. Одоо яая гэх вэ» гэлээ.

	Энэ нохой энэ айлд нэлээн удсан бололтой. «Намайг эднийд бэр болох гээд ирэхэд л уяатайгаа байж байсан юм даг. Би ирээд хоёр жил боллоо. Надаас өмнө хэдэн ч жил уяатай байсан юм, бүү мэд! Дандаа ингэж уяатай байх яасан хэцүү байдаг бол гэж би анх боддог байсан. Сүүлдээ ч хайхрахаа байсан. Харин аав л ажлаасаа гарснаас хойш энэ нохойд гоц сайн болчихоод байгаа юм. Урьд мөн л хайхардаггүй байсан юм. Тэгсэн одоо бүр хачин болчихож. Зарим шөнө зүүдэлж байх юм. Эртэд зүүдлээд юу юу гэнэ вэ, бүү мэд. Арслангаа дагуулаад явна. Ойд гарна ч гэх шиг бувтнаад л байна билээ» гэж Дашдулам нэг удаа ээжид минь ярьж байв.

	Ийм нэгэн айлтай бид намрыг өнгөрөөв. Пүрэв өвгөн нохойтойгоо ярьж, Лхамсүрэн, Дашдулам хоёр ажил хичээлдээ явж өдөр хоног өнгөрсөөр өвлийн сар гарлаа.

	Гэтэл Пүрэв өвгөн маань номноос салдаггүй, хүний дотор өвчний нэгэн номыг хагас сар хэртэй уншаад сүүлд нь өөрийн нь бие муудаж хэвтэрт оров. Биеийг нь асуух санаатай ортол Пүрэв гуай надад ингэж ярилаа.


— Би ер нь их ухаантай хүн. Биеэ магтаж байгаа ч юм биш. Бүр багын их ухаантай байсан юм. Нүд муудсанаас биш одоо ч гэсэн ямар ч ном уншаад ойлгоно. Сая би хэд хоног эмнэлгийн ном уншлаа. Ажилгүй хүн өөр юу хийх вэ дээ. Тэгсэн чинь эмнэлгийн номыг л тун ойлгодоггүй юм байна. Ямар учир байна? Тэр номд гарч байгаа өвчин бүгд л надад байх шиг санагдах юм. Тэгэхээр нь уншаад байлаа. Тэгсэн чинь сүүл сүүлдээ бүр бие ч даагдахаа байлаа. Миний бүх өвчин л ид хурц ширүүн үе рүүгээ одоо орж байх шиг байна аа, янз нь. Би ч энэ өвлийг давах үгүй нь шиг байна гэв.

	— Та минь, боль! Тэр дэмий ном уншаад яах гэсэн юм? Ханиад хүрлээ, хамар битүүрлээ гэж бүү бод! Ажлаа хийгээд л байвал аяндаа тэр чинь эдгэрнэ гэж нэг ухаантай хүн хэлсэн юм. Та зүгээр «Бие минь эрүүл байна» гэж л бодож бай. Тэгвэл бие чинь зүгээр болно гэж би хэллээ.

	Үүнээс хойш хэд хоног өнгөрөв. Пүрэв өвгөн ч хэвтрээсээ өндийдөггүй, хүү нь эмч авчирч үзүүлээд хэсэг эм авчирч уулгалаа.

	Гэтэл маш их жавартай ням гарагийн нэг өглөө, Арслан гэдэг өнөөх том хар нохой уяан дээрээ үхсэн байв. Түүнийг зайлуулж хаях гэж Лхамсүрэн, Дашдулам хоёр гэрийнхээ гадна ярилцаж ярилцаж Лхамсүрэн нь чирч аваачиж хог дээр хаяхаар шийдэн гэртээ орцгоов. Удсан ч үгүй хашааны хаалга онгойлгон хүмүүс ярилцах чимээ дуулдлаа. Гарч хартал хэд хоног хэвтрээс өндийгөөгүй Пүрэв өвгөн цоо эрүүл болчихсон, зузаан хөх дээлний гадуур хөвөнтэй цамц давхарлан өмсөж, том үнэгэн малгай эрүүвчлээд гартаа сур барьчихсан яваа харагдана.

	Учрыг асуувал нохойгоо зайлуулж хаях гэж яваа нь тэр гэнэ. Лхамсурэн, Дашдулам хоёр их л уурласан янзтай үг дуугүй зогсоцгооно.

	Пүрэв гуай ч гэсэн, хүн надаас юм асуух вий гэсэн шиг бидэн рүү харалгүй нүүрээ бууруулж байж үхсэн нохойгоо сураар боож аваад хашаанаас чирэн гаргалаа.

	Эцгийнхээ хойноос харж байсан Лхамсүрэн

	— Манай аав мөн дэндүү этгээд хүн шүү гэж хэлээд гэр лүүгээ орлоо.

	Нохойгоо чирээд хашааны сүүдрээр гэлдэрч яваа Пүрэв өвгөнийг араас нь хараад би тун их өрөвдөв. Нохойгоо амьд байхад ярьдаг шигээ ганцаараа бас л ярьж явсан байх гэж би боддог юм. Тэр нохойг хаана аваачиж хаясныг мэдэхгүй. Өглөө гарсан өвгөн бараг оройн 6 цаг болох гэж байхад их л уруу дорой царайтай буцаж ирсэн.

	Нохойгоо үхсэнээс хойш Пүрэв өвгөн айлд орох их дургүй болж өглөөд шороо тоосоо цэвэрлэсний дараа зузаан дээл, 


эсгий гутал өмсөж гэрийнхээ хаяанд нар даган бүтэн цагаар суудаг болсон гэж ээж надад ярьж байсан.

	— Лхам гуай, би энэ эцэг хүү хоёрын учрыг олохгүй юм. Яасан зовлонтой юм бэ? гэсээр нэг орой Дашдулам манайд уйлчихсан нөмгөн орж ирлээ.

	— Яаж байна? гэж ээж лавлан асуусанд Дашдулам нулимсаа арчаад

	— Аав өнөө өглөө алга болчихлоо. Үүрээр л босох шиг болсон. Гараад явахаар нь жорлон руу очоо юм байх гэж би бодсон юм. Тэгсэн чинь эргэж ирдэггүй. Босоод гарсан чинь хашааны хаалга онгорхой байна. Хаашаа хачин юм бэ? Үдийн хэрд Лхамсүрэнгийн хоол цайг хийдэг юм. Тэр үедээ эргээд ирэх байх гэсэн чинь бас байдаггүй. Ядаж бие нь муу яваа юм сан гэж харамсаж үймэрсэн янзтай ярив.

	Энэ яриаг сонсоод би Пүрэв гуай бага зэрэг бачтай өвгөн болов уу гэж бодлоо. Учир нь нохойгоо аваачаад хаячихсаны (Пүрэв гуайн үгээр оршуулсны) дараахан нь,

	— Одоо миний бие цоо эрүүл болсон, хүү минь! Хэд хоног ч үнэхээр их доройтсон шүү. Аягүй бол энэ өвөл диваажинд явчих л байсан. Тэгсэн хөөрхий муу Арслан минь миний оронд миний хамаг барцдыг аваад өөд болчихлоо. Миний л золиосонд явж байгаа амьтан даа. Хэдэн жил хашаа сахиж өлзийгөө өгсөн юм сан. Эцэст нь ингээд хүний золиосонд уяан дээрээ өөд болдог байж. Одоо би алзахгүй. Лав л ойрын гурав дөрвөн жилд алзахгүй гэж ярьж суусан билээ. Тэгсэн мөртөө бие эрүүл болсноо бэрдээ хэлдэггүй байна шүү.

	— Та нарт хэрэлдэж муудалцсан юм бий юу? гэж ээж асуув.

	— Юу ч байхгүй, зүв зүгээр байсан юм. Хачин юм! гэж Дашдулам санаа алдлаа.

	— Орой хүрээд ирнэ биз дээ. Сэтгэл зовоод яах вэ гэж ээж хэлэв.

	— Эй мэдэхгүй. Нэг л хачин алга болчихлоо. Ядахдаа Лхамсүрэн ирэхгүй юм. Сэргийлэхэд мэдэгддэг юм бил үү, гэсээр Дашдулам манайхаас гарав.

	Орой нь ирсэнгүй. Маргааш нь ирсэнгүй. Өвгөн хаачсан тухай манай хашаагаар барахгүй зэргэлдээ хашааныхан гайхан ярилцаж зүүн, баруун хамар хашааныхан, хашаан дээгүүр, хашааны завсраар,

	— Пүрэв гуай ирсэн үү? гэж асууцгаадаг боллоо. 

	Лхамсүрэн, Дашдулам хоёр эцгээ эрж хоёр хоног гадуур явав. Би ч бас явалцлаа.

	Энэ ер нь хаачдаг өвгөн бэ? гэж би тун их гайхаж явав. Урьд намайг бага байхад манай нутагт Цэдэндамба гэж том хутга зүүж явдаг нэг өвгөн байсан юм. Тэр өвгөн мал агталж засна. Биднийг төрхгүйтэхэд «Цэдэндамба гуай ирлээ шүү» 


гэж айлгаж, бид ч их айдаг байлаа. Гэтэл «Цэдэндамба гуай үхэж гэнэ» гэж дуулдаж бидний багачууд айх хүнгүй боллоо гэж нэг их баярлацгааж байсан билээ. Хожим учрыг сонсоход тэр хүн хүүтэйгээ хэрэлдэж муудалцаад тэрнээсээ болж өөрийгөө хутгалаад үхчихсэн гэнэ гэдэг яриа гарч байсан.

	Пүрэв гуайг эрж явахдаа би ийм юм хүртэл бодож явлаа. Гэхдээ би амьдрал төвхнөөгүй, дээр цагийн тэр Цэдэндамба шиг биш, харин амьдралд маш их дуртай, өтөлсөн мөртөө цовоо сэргэлэн Пүрэв гуай шиг хүнийг амиа хорлоод үхчихнэ байгаа гэж бодож тун чадахгүй байв. «Над шиг ажил хийдэг насандаа ажлаа хийгээд, хууль ёсныхоо эрхээр үүрдийн амралт авсан хөгшид олон байгаа даа. Тэднийг цуглуулаад хууч ярилцуулж, заримыг нь тоглуулж цэнгүүлж байдаг нэг улаан булан байгууштай юм. Хүн амьтантай уулзахгүй гэрт суугаад байхаар чинь уйдах юм» гэж Пүрэв гуай надад ярьж суусан юм. Ийм санаа бодолтой хүн хаанаас үхэх тухай бодох вэ дээ. Харин миний сэтгэлийг зовоож муу юм бодогдуулах ганцхан зүйл байлаа.

	— Та нар ер нь хоорондоо муудалцаж эвдрэлцсэн юм уу, хэрүүл шуугиан гарч байсан явдал бий юу? гэж нэг орой Дашдуламыг гэртээ ганцаараа байхад нь би баахан хоргоосон билээ. 

	Тэгэхэд Дашдулам:

	«Нэг шөнө намайг давтлагаас ирэхэд, юунаас болсон юм, аав, Лхамсүрэн хоёр түр тар гэлцээд байсан.

	— Идэх хоол байна. Та юугаар дутагдаад байгаа юм. Өдөрт орон гэр цэвэрлэж, хоол хийчихээд байдгийнхаа өртгийг надаас нэхэх гээд байгаа юм уу? гэж Лхамсүрэн хэлэхэд

	— Идэх хоолтой байгаагаа ч би нэг их аз гэж санахгүй байна. Чамайг байсан ч байгаагүй ч улс намайг тэжээгээд байгаа юм чинь. Би өтөлснөөс биш үхээгүй шүү. Би бас амьд хүн. Сэтгэл санаа надад цөм гүйцэд байна гэж аав хэлсэн. Тэгээд өөр юу ч ярилцаагүй дуугүй сууцгааж байгаад унтсан.

	—      Та нар юунаас болж муудалцсан юм? гэж Лхамсүрэнгээс асуусан чинь

	—      Аа яльгүй юм гээд өөр үг хэлээгүй» гэж ярив. 

	Энэ хэрүүл юунаас болж гарсныг би мэдээгүй боловч энэ ярианаас би дотроо их сэжиглэж явлаа. Бас «Манай аав ойрдоо их цухалдуу болжээ» гэж ярианы завсар хавчуулан Лхамсүрэнгийн хэлсэн үг сэтгэлээс гарахгүй байлаа.

	Би албан үйлдвэрийн газраар хэсэж сурагласаар яваад модны завод дээр ирэв.

	Хаана газар манаач жижүүр гэж нэг айхавтар улс байдаг сан. Энд ашгүй намайг асууж шалгаах хүн дайралдсангүй. Шууд хашаанд нь ороод нэг хүнээс:


— Малын хашаа үйлдвэрлэж байгаа газар хаана байна? гэж асуулаа.

	Машины гарааш шиг ганц дан том байр луу орж очтол цахилгаан хөрөө хангинаж хүмүүс чанга чанга ярилцаж, алх тогших чимээ энд тэндгүй тачигнаж байв.

	Нимгэн хувцастай яваа надад байр нь их л хүйтэн санагдана. Байрны хойд хэсэгт хэдэн залуу цахилгаан хөрөөгөөр банз зүсэж, тайрч зарим нь зөөж байна.

	Байрны урд хэсэгт эрэгтэй, эмэгтэй баахан хөгшчүүд энд тэндгүй гар нь гозолзон хадаас хадаж байв. Зарим нь мод жаазлан хадна. Зарим нь жаазанд банз барьж хадна. Хоёр хүн урт том хутга барьчихсан хар цаас зүснэ. Цаашаа хараад зогсчихсон хоёр эмэгтэй хөвөн зулж байна. Би эднийг ангайн ажиглаж жаал зогсов. Шамдлагатай ажиллаж байгаа гэдэг жигтэйхэн. Цөм дулаан хувцастай, эсгий гуталтай байв.

	Миний эрж яваа хүн эдний дотор байх янз алга. Жааз хадаж байгаа нэгэн нарийхан урт хүнээс

	— Пүрэв гэдэг хүн энд байна уу? гэж асуутал тэр хүн миний нүүр лүү нэг харснаа:

	— Пүрэв гэдэг чинь хэн бил ээ? гэж өөдөөсөө хараад зогсож байгаа хүнээс асуув. Гэтэл тэр нь сонссонгүй шууд алхаар хадаас балбаж эхэллээ.

	— Та энэ баруун хойд буланд байгаа цайны өрөөнд ороод ... 

	хадаас балбаж эхэлээ.

	Цайны өрөөнд ортол өнөөх «Оргодол» маань малгайгаа өвдөг дээрээ тавьчихсан цай уугаад сууж байв. Намайг үзмэгц үнэхээр ямар нэгэн гэмт хэрэг хийж байгаад дуусгалгүй баригдчихсан хүүхэд шиг нүүр нь хувьсхийн гэнэн тэнэгхэн царайгаар буйлаа цухуйлган инээв.

	— Аа, хаа! Та чинь ингэж явдаг хүн вий! гэтэл тэр инээсэн чигээрээ, буурал үсээ илээд

	— За сонин юутай байна? гэж дүйвүүлэв.

	— Ажил хийх ч яах вэ. Гэр орноосоо зугтаадаг чинь яаж байгаа хэрэг бил ээ? гэж намайг асуутал

	— Хүүдээ л тунирхсан юм. Ажил хийх гэсэн хориод болдоггүй. Өнөө орой гэртээ харина аа, хө. Хүүхдүүд сайн биз? гэв. 

	Би Пүрэв гуайтай ярилцаж хэдэн минут суугаад явлаа. Намайг явахад тэр, миний хойноос үүд хүртэл дагаж явав. «Та 

	 


нар Пүрэв гуайгаа өтөлсөн л гэж бодож бай л даа. Өтөлснөөс биш үхсэн биш. Бидэнд таарах ажил зөндөө л байдаг юм байна. Тун ядахад хоёр хөгшин нийлээд нэг хүний ажил хийхгүй яах вэ. Ажил хийж сурчихсан хүн гэнэт хийх юмгүй болчих чинь хэцүү юм байна. Манайх хоёр зуугаад хашаа хийх юм гэнэ. Дандаа хөгшид цуглаад байна. Нам улсдаа зүтгэнэ ээ хө, болоогүй» гэж ярьж явснаа яг үүдэнд хүрч ирээд «Муу хөгшин чинь үеийнхээ найз нартай нийлчихээд сэтгэл хөөрч дарвиж байгаа гэдэг жигтэйхэн. Цаадуулдаа битгий хэлээрэй!» гэж ид «айлгүйтэх» маягтай инээмсэглэн миний сүвээ рүү нэг сүрхий нудраад хоцров.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

